
கால பாசம் பிடித்து எழு  தூதுவர், 
“பாலகர், விருத்தர், பழையார்” எனார்;
ஆலநீழல் அமர்ந்த வாட்போக்கியார் 
சீலம் ஆர்த்தவர் செம்மையுள் நிற்பாரே. 

கால பாசம் =உயிர் களைக்கொண்டு போவதற்கு எம தூதர் வீசும் கயிறு.
சீலம் = தூய்மை, ஆர்ந்தவர் = மனத்தால் எண்ணியவர் ,
செம்மையுள் நிற்பாரே=எமதூதர்க்கும் அஞ்சாது செம்மையான சிவநெறியில் எஞ்ஞான்றும் வாழ்வாரே. 
கால பாசத்தைப் பிடித்தெழும் யமதூதுவர்கள் இவர் பாலகர், இவர் விருத்தர் இவர் பழையவர் என்று கூறிவிட்டுச் செல்லார். 
கல்லால் நிழற்கீழ் அமர்ந்த வாட்போக்கியாரது சீலம் நிறைந்தவரே 
செம்மையுள் நின்று சிவகதி பெறுவர்.


இரக்கம் முன் அறியாது எழு தூதுவர்
பரக்கழித்து, அவர் பற்றுதல் முன்னமே,
அரக்கனுக்கு அருள்செய்த வாட்போக்கியார் 
கரப்பதும் கரப்பார், அவர் தங்கட்கே

பரக்கழித்து =இகழ்ந்து, பழித்து
கரப்பார் = காப்பாற் றுவார்,  ஒளிப்பார்


இரக்கம் என்பதை முன்னும் அறியாது எழுந்த எமதூதர்கள், வந்து அழித்துப் பற்றிக்கொள்வதற்கு முன்பே இராவணனுக்கு அருள் செய்த வாட் போக்கி இறைவர் அவர்களுக்கு  அகப்படாமல் தம்மடியாரை ஒளிக்கவும் ஒளிப்பார், காப்பதும் காப்பார். 

